Sbwriel!
(Llythyr Paul at y Galatiaid_4)
‘...ond o achos beth wnaeth y Meseia, dyn nhw'n dda i ddim bellach. 8 Does dim byd mwy gwerthfawr bellach na’r fraint aruthrol o gael nabod fy Arglwydd, y Meseia Iesu! Dw i’n gallu byw heb y pethau eraill i gyd, cyn belled â mod i’n cael y Meseia. Sbwriel ydy’r cwbl o’i gymharu â chael 9 perthyn i’r Meseia! Bellach, dw i ddim yn honni bod mewn perthynas iawn gyda Duw ar sail beth dw i wedi llwyddo i’w wneud (hynny ydy, cadw’r Gyfraith Iddewig). Yr unig beth sy’n cyfri bellach ydy fod Iesu y Meseia wedi bod yn ffyddlon – mae perthynas iawn gyda Duw yn rhodd i ni sy’n credu ynddo!’ (Philipiaid 3:7-9)
Saul – Iddew ifanc, galluog, uchelgeisiol, pwysig a phwerus. Roedd ei deulu a’i dras heb fai; fedrai neb ffeindio dim o’i le hefo fo. Saul oedd y myfyriwr fast track gyda dyfodol disglair o’i flaen. Ar ôl cyfarfod Iesu mae’n dweud mai sbwriel oedd y cwbl – doedd dim gwerth i ddim o’r pethau roedd o wedi brolio cymaint amdanyn nhw gynt, ‘Sbwriel ydy’r cwbl o’i gymharu â chael perthyn i’r Meseia!’
Fedri di ddweud rhywbeth tebyg i hynna?

Be sy mor grêt am y Meseia Iesu? Pam mae Paul mor gyffrous ac mor bendant? Pam wnaeth o newid cymaint? Dyn ni’n byw mewn amser o ‘Whatever!’ a ‘So what’, a byd lle mae enw Iesu Grist yn rheg neu’n jôc. Mae’r eglwys  yn cael ei chysylltu yn aml hefo sgandalau hyll, ffiaidd sydd ddim byd i’w wneud hefo Cristnogaeth go iawn. Dydy pobl ddim yn gwybod beth yw’r gwahaniaeth rhwng pobl sy’n galw eu hunain yn Gristnogion a Christnogaeth go iawn fel sy’n cael ei ddangos yn y Beibl. Dyma oedd problem y Galatiaid hefyd; roedden nhw wedi cael eu drysu ynglŷn â be oedd Cristnogaeth go iawn, a gwaith Paul oedd eu cywiro a’i pwyntio’n nhw’n ôl at y Meseia Iesu.
Llenwa’r bylchau yn y darn:

Bellach, dw i ddim yn honni bod mewn ................................gyda Duw ar sail beth ......................................i’w wneud (hynny ydy, cadw’r Gyfraith Iddewig). Yr unig beth sy’n cyfri bellach ydy fod Iesu y Meseia wedi bod yn .................– mae perthynas iawn gyda Duw yn ....................................................!’

Be wnaeth Paul i gael perthynas iawn hefo Duw?

i. Cadw rheolau

ii. Byw’n dda

iii. Credu yn Iesu

Dydy pobl ddim yn sylweddoli yn aml fod yna le gwag yn eu bywydau ac na fyddan nhw byth yn fodlon heb Iesu Grist. Mae pobl wedi eu creu i fod mewn perthynas â Duw, a heb y berthynas iawn yna mae pobl yn trïo drwy’r amser i lenwi eu bywydau â phethau eraill, ond i ddim pwrpas. 

Be ydy pwynt bywyd? Mae’r Beibl yn dweud mai addoli Duw ydy pwynt bywyd.  Unwaith ti’n derbyn bod Iesu’n real ac yn fyw mae popeth yn gwneud sens, fydd dy fywyd di byth yr un peth eto.

Wyt ti wedi trïo gweddïo erioed? Trïa weddïo yn onest, o dy galon, rhywbeth mor syml â hyn,

‘O Dduw, helpa fi i gredu yn Iesu. Amen’

